
Nashir Ki Taraf Se Kuchh Aham 

Baatein 
Mukhtalaf Mamalik Se Kai Likhne Waale 

Humein Apna Sarmaya Irsaal Farma Rahe Hain 

Jinhein Hum Shaya Kar Rahe Hain, Hum Ye 

Batana Zaroori Samajhte Hain Ke Humari 

Shaya Karda Kitabo Ke Mundarijaat (Contents) 

Ki Zimmedari Hum Is Hadd Tak Lete Hain Ke 

Ye Sab Ahle Sunnat Wa Jama'at Se Hai Aur Ye 

Zaahir Bhi Hai Ke Har Likhari Ka Talluq Ahle 

Sunnat Se Hai, Dusri Janib Akabireene Ahle 

Sunnat Ki Jo Kitabein Shaya Ki Ja Rahi Hain 

To Un Ke Mutalliq Kuchh Kehne Ki Haajat Hi 

Nahin Phir Baat Aati Hai Lafzi Aur Imlai 

Ghalatiyo Ki To Jo Kitabein "Team Abde 

Mustafa Official" Ki Peshkash Hoti Hain Unke 

Liye Hum Zimmedar Hain Aur Wo Kitabein Jo 

Mukhtalaf Zaraaye Se Humein Mausool Hoti 

Hain, Un Mein Is Tarah Ki Ghalatiyo Ke 

Hawale Se Hum Bari Hain Ke Wahan Hum Har 

Har Lafz Ki Chhan Phatak Nahin Karte Aur 

Humara Kirdaar Bas Ek Nashir Ka Hota Hai 

Ye Bhi Mumkin Hai Ke Kai Kitabo Mein 

Aisi Baatein Bhi Ho'n Ke Jin Se Hum Ittefaq 

Nahin Rakhte, Misaal Ke Taur Par Kisi Kitab 

Mein Koi Aisi Riwayat Bhi Ho Sakti Hai Ke 

Tehqeeq Se Jis Ka Jhoota Hona Ab Saabit Ho 

Chuka Hai Lekin Use Likhne Waale Ne Adame 

Tawajjo Ki Bina Par Naqal Kar Diya Ya Kisi 

Aur Wajah Se Wo Kitab Mein Aa Gai Jaisa Ke 

Ahle Ilm Par Makhfi Nahin Ke Kai Wujoohaat 

Ki Bina Par Aisa Hota Hai, To Jaisa Humne Arz 

Kiya Ke Agarche Use Hum Shaya Karte Hain 

Lekin Isse Ye Na Samjha Jaaye Ke Hum Usse 

Ittefaq Bhi Karte Hain 

Ek Misaal Aur Hum Ahle Sunnat Ke Mabain 

Ikhtelafi Masail Ki Pesh Karna Chahte Hain Ke 

Kai Masail Aise Hain Jin Mein Ulama -e- Ahle 

Sunnat Ka Ikhtelaf Hai Aur Kisi Ek Amal Ko 

Koi Haraam Kehta Hai To Dusra Uske Jawaz 

Ka Qaail Hai, Aise Mein Jab Hum Ek Nashir Ka 

Kirdaar Ada Kar Rahe Hain To Dono Ki Kitabo 

Ko Shaya Karna Humara Kaam Hai Lekin 

Humara Mauqif Kya Hai, Ye Ek Alag Baat Hai, 

Hum Fareeqain Ki Kitabo Ko Is Bunyad Par 

Shaya Kar Sakte Hain Ke Dono Ahle Sunnat Se 

Hain Aur Ye Ikhtelafaat Furooi Hain, Isi Tarah 

Humne Lafzi Aur Imlai Ghalatiyo Ka Zikr Kiya 

Tha Jis Mein Thodi Tafseel Ye Bhi Mulahiza 



Kanzul Imaan  (Paara 16) 

5 

Farmayein Ke Kai Alfaaz Aise Hain Ke Jin Ke 

Talaffuz Aur Imla Mein Ikhtelaf Paaya Jaata 

Hai, Ab Yahan Bhi Kuchh Aisi Hi Soorat 

Banegi Ke Hum Agarche Kisi Ek Tariqe Ki 

Sihhat Ke Qaail Ho'n Lekin Uske Khilaf Bhi 

Humari Isha'at Mein Maujood Hoga, Is Farq Ko 

Bayaan Karna Zaroori Tha Taaki Qarayeen 

Mein Se Kisi Ko Shubha Na Rahe 

Team Abde Mustafa Official Ki Ilmi, 

Tehqeeqi Aur Islahi Kitabein Aur Risale Kai 

Marahil Se Guzarne Ke Baad Shaya Hote Hain 

Lekin Iske Bawajood In Mein Bhi Aisi 

Ghalatiyo Ka Paaya Jaana Mumkin Hai Lihaza 

Agar Aap Unhein Paayein To Humein Zaroor 

Batayein Taaki Uski Tashih Ki Ja Sake 

 

Sabiya Virtual Publication 
Powered By Abde Mustafa Official 

Pehle Ise Padh Lijiye 
Kanzul Imaan, Qurane Kareem Ka Urdu 

Tarjuma Hai Jo Imame Ahle Sunnat, Aala 

Hazrat, Imam Ahmad Raza Khan Barelvi 

Rahimahullahu Ta'ala Ne Kiya Hai 

Kai Zubano Mein Iske Tarjumo Par Kaam Ho 

Chuka Hai Aur Poori Dunya Mein Ise Padhne 

Waale Maujood Hain, Zaroori Tha Ke Ise 

Roman Urdu Mein Bhi Laaya Jaaye Kyunki Ek 

Badi Tadaad Humare Mulk Hindustan Mein 

Aisi Paai Jaati Hai Jo Urdu Aur Hindi Dono 

Padhna Nahin Jaanti Lekin Roman Urdu Achhi 

Tarah Padh Aur Samajh Leti Hai 

Roman Urdu Mein Badmazhabo Ki Taraf Se 

Kaam Kiya Ja Raha Hai Aur Mukhtalif 

Mauzuaat Par Wo Apni Kitabein Roman Urdu 

Mein Shaya (Publish) Kar Rahe Hain Phir Afsos 

Ke Saath Kehna Pad Raha Hai Ke Kai Sunni 

Ahbaab Bhi Un Kitabo Ko Padh Rahe Hain, Ab 

Aise Mein Hum Par Laazim Hai Ke Jahan Tak 

Ho Sake Roman Urdu Mein Ahle Sunnat Ke 

Literature Ko Aam Kiya Jaaye 

Kanzul Imaan Ko Roman Urdu Mein Aur Bhi 

Chand Nashireen Ne Kiya Hai Lekin Afsos Ke 

Internet Par Ab Tak Kanzul Imaan Roman Urdu 

Mein Available Nahin Hai! Jinhone Is Par 

Kaam Kiya Hai Wo Faqat Hard Copies Yaani 

Kitabein Chhaap Kar Bechne Ke Hi Qaail Hain, 

Unhein Soft Copies Yaani PDF Waghaira 

Fuzool Nazar Aata Hai Jaisa Ke Humne Chand 

Nashireen Ko Kehta Hua Paaya, Hum Unke Is 

Nazariye Se Kisi Tarah Ittefaq Nahin Kar Sakte 

Kyunki Hum Is Shobe Mein Kaam Kar Rahe 

Hain Aur Musalsal Milne Waale Tassuraat Se 

Yaqeen Ke Saath Keh Sakte Hain Ke Digital 

Publishing Ki Ab Bahut Zyada Zaroorat Hai 

Aur Yahan Bhi Readers Kam Nahin Hain 

Jab Humare Paas Kanzul Imaan Ki Demands 

Aani Shuru Hui To Awwalan Humne Yahi 

Kaha Ke Internet Par Talash Ki Jaaye Kyunki 

Humein Lagta Tha Ke Kanzul Imaan Roman 

Urdu Mein Net Par Zaroor Available Hogi 

Lekin Jab Maloom Hua Ke Koi Achhi File 

Maujood Nahin Hai To Bahut Afsos Hua, Hum 

Ne Fauran Irada Kar Liya Ke Ye Kaam Bhi Jald 

Az Jald Anjaam Dena Hai Aur Is Par Kaam 

Shuru Kar Diya Gaya, Iski Kuchh Tafseelaat 

Darje Zel Hain : 

(A) Ye Roman Urdu Bilkul Aasan Tarz Par Ki 

Gai Hai Yaani Special Characters Waghaira Ka 

Istemal Nahin Kiya Gaya Hai Jaisa Ke Baaz 

Roman Urdu Likhne Waale Karte Hain 

(B) Sirf Tarjume Ko Roman Urdu Kiya Gaya 

Hai, Aayato Ko Roman Urdu Mein Likhne Se 

Ulama -e- Ahle Sunnat Ne Sakhti Se Mana 

Farmaya Hai Aur Ise Najaizo Haraam Bataya 

Hai Lihaza Sirf Tarjume Par Hi Iktefa Kiya 

Gaya Hai, Humare Mulk Mein Aayato Ko Bhi 

Roman Urdu Mein Kar Ke Kanzul Imaan Ko 

Chhaapa Ja Raha Hai Jo Ke Ek Qabile 

Mazammat Amal Hai 

(C) Paara Wise Aur Mukammal Dono Tarah Ki 

Files Ko Publish Kiya Gaya Hai 

(D) PDF Ke Ilawa EPUB Format Bhi Tayyar 

Kiya Gaya Hai Jahan Aap E Book Readers Ki 

Madad Se Customization Ke Saath Padh Sakte 

Hain Aur Search, Copy Aur Paste Ba Aasani 

Kar Sakte Hain 

(E) Fehrist Mein 10-10 Aayato Ki Links De Di 

Gai Hain Jiske Zariye Fauran Matlooba Aayat 

Ko Dekha Ja Sakta Hai 

Iske Ilawa Aur Bhi Baatein Hain Jo Aap 

Khud Mulahiza Farmayenge 

Allah Ta'ala Ise Apni Bargah Mein Qabool 

Farmaye Aur Humare Liye Maghfirat Ka 

Samaan Banaye 

 

Abde Mustafa 
Muhammad Sabir Ismayeeli Qadri Razvi 

CEO, Founder Abde Mustafa Official 

Suratul Kahaf 
 

Aayat 75-80 
 

Kaha Maine Aapse Na Kaha Tha Ke Aap Hargiz 

Mere Saath Na Thehar Sakenge (75) 

Kaha Iske Baad Main Tum Se Kuchh Puchhun 

To Phir Mere Saath Na Rehna Beshak Meri 

Taraf Se Tumhara Uzr Poora Ho Chuka (76) 

Phir Dono Chale Yahan Tak Ke Jab Ek Gaaon 

Waalo Ke Paas Aaye Un Dihqano Se Khana 

Maanga To Unhone Inhein Dawat Deni Qabool 

Na Ki Phir Dono Ne Us Gaaon Mein Ek Deewar 

Paai Ke Gira Chahti Hai To Us Banda Ne Use 

Seedha Kar Diya Moosa Ne Kaha Tum Chahte 

To Is Par Kuchh Mazdoori Le Lete (77) 

Kaha Ye Meri Aur Aap Ki Judai Hai Ab Main 

Aapko Un Baato Ka Pher Bataunga Jin Par 

Aapse Sabr Na Ho Saka (78) 

Wo Jo Kashti Thi Wo Kuchh Mohtajo Ki Thi 

Ke Darya Mein Kaam Karte The To Maine 

Chaha Ke Use Aibdaar Kar Doon Aur Unke 

Pichhe Ek Badshah Tha Ke Har Saabit Kashti 

Zabardasti Chheen Leta (79) 

Aur Wo Jo Ladka Tha Uske Maa Baap 

Musalman The To Humein Dar Hua Ke Wo Un 

Ko Sarkashi Aur Kufr Par Chadhawe (80) 

 

Aayat 81-90 
 

To Humne Chaha Ke Un Dono Ka Rab Usse 

Behtar Suthra Aur Usse Zyada Meharbani Mein 

Qareeb Ata Kare (81) 

Rahi Wo Deewar Wo Shehar Ke Do Yateem 

Ladko Ki Thi Aur Uske Niche Unka Khazana 

Tha Aur Un Ka Baap Nek Aadmi Tha To Aapke 

Rab Ne Chaha Ke Wo Dono Apni Jawani Ko 

Pahunchein Aur Apna Khazana Nikaalein 

Aapke Rab Ki Rahmat Se Aur Ye Kuchh Maine 

Apne Hukm Se Na Kiya Ye Pher Hai Un Baato 

Ka Jis Par Aapse Sabr Na Ho Saka (82) 

Aur Tum Se Zulqarnain Ko Puchhte Hain Tum 

Farmao Main Tumhein Uska Mazkoor Padh 

Kar Sunata Hoon (83) 

Beshak Humne Use Zameen Mein Qaabu Diya 

Aur Har Cheez Ka Ek Samaan Ata Farmaya 

(84) 

To Wo Ek Samaan Ke Pichhe Chala (85) 

Yahan Tak Ke Jab Sooraj Doobne Ki Jagah 

Pahuncha Use Ek Siyah Keechad Ke Chashme 

Mein Doobta Paaya Aur Wahan Ek Qaum Mili 

Humne Farmaya Aye Zulqarnain Ya To Tu 

Inhein Saza De Ya Inke Saath Bhalai Ikhteyar 

Kare (86)  

Arz Ki Ke Wo Jisne Zulm Kiya Use To Hum 

Anqareeb Saza Denge Phir Apne Rab Ki Taraf 

Phera Jayega Wo Use Buri Maar Dega (87) 

Aur Jo Imaan Laaya Aur Nek Kaam Kiya To 

Iska Badla Bhalai Hai Aur Anqareeb Hum Use 

Aasan Kaam Kahenge (88) 

Phir Ek Samaan Ke Pichhe Chala (89) 

Yahan Tak Ke Jab Suraj Nikalne Ki Jagah 

Pahuncha Use Aisi Qaum Par Nikalta Paaya Jin 

Ke Liye Humne Suraj Se Koi Aad Nahin Rakhi 

(90) 

 

Aayat 91-100 
 

Baat Yahi Hai Aur Jo Kuchh Uske Paas Tha Sab 

Ko Humara Ilm Muheet Hai (91) 

Phir Ek Samaan Ke Pichhe Chala (92) 

Yahan Tak Ke Jab Do Pahado Ke Beech 

Pahuncha Unse Udhar Kuchh Aise Log Paaye 

Ke Koi Baat Samajhte Maloom Na Hote The 

(93) 

Unhone Kaha Aye Zulqarnain Beshak Yajooj 

Wa Majooj Zameen Mein Fasaad Machate Hain 

To Kya Hum Aap Ke Liye Kuchh Maal 

Muqarrar Kar Dein Is Par Ke Aap Hum Mein 

Aur Un Mein Ek Deewar Bana Dein (94) 

Kaha Wo Jis Par Mujhe Mere Rab Ne Qaabu 

Diya Hai Behtar Hai To Meri Madad Taaqat Se 

Karo Main Tum Mein Aur Un Mein Ek 

Mazboot Aad Bana Doon (95) 

Mere Paas Lohe Ke Takhte Laao Yahan Tak Ke 

Wo Jab Deewar Dono Pahado Ke Kinaro Se 

Barabar Kar Di Kaha Dhonko Yahan Tak Ke 

Jab Use Aag Kar Diya Kaha Laao Main Is Par 

Gala Hua Taamba Undel Doon (96) 

To Yajooj Wa Majooj Is Par Na Chadh Sake 

Aur Na Is Mein Soorakh Kar Sake (97) 

Kaha Ye Mere Rab Ki Rahmat Hai Phir Jab 

Mere Rab Ka Waada Aayega Use Pash Pash Kar 

Dega Aur Mere Rab Ka Waada Sachha Hai (98)  

Aur Us Din Hum Unhein Chhod Denge Ke 

Unka Ek Giroh Dusre Par Rila Dega Aur Soor 

Phoonka Jayega To Hum Un Sab Ko Ikattha Kar 

Layenge (99) 

Aur Hum Us Din Jahannam Kafiro Ke Saamne 

Layenge (100) 

 

Aayat 101-110 
 

Wo Jinki Aankho Par Meri Yaad Se Parda Pada 

Tha Aur Haq Baat Sun Na Sakte The (101)  

To Kya Kafir Ye Samjhe Hain Ke Mere Bando 

Ko Mere Siwa Himayati Bana Lenge Beshak 

Humne Kafiro Ki Mehmani Ko Jahannam 

Tayyar Kar Rakhi Hai (102)  

Tum Farmao Kya Hum Tumhein Bata Dein Ke 

Sabse Badh Kar Naqis Amal Kin Ke Hain (103)  

Un Ke Jinki Saari Koshish Dunya Ki Zindagi 

Mein Gum Thi Aur Wo Is Khayal Mein Hain 

Ke Hum Achha Kaam Kar Rahe Hain (104) 

Ye Log Hain Jinhone Apne Rab Ki Aayatein 

Aur Iska Milna Na Maana To Unka Kiya Dhara 

Sab Akarat Hai To Hum Unke Liye Qiyamat Ke 

Din Koi Taul Na Qaaim Karenge (105) 

Ye Unka Badla Hai Jahannam Is Par Ke Unhone 

Kufr Kiya Aur Meri Aayato Aur Mere Rasoolo 

Ki Hansi Banai (106) 

Beshak Jo Imaan Laaye Aur Achhe Kaam Kiye 

Firdaus Ke Baagh Mein Unki Mehmani Hai 

(107) 

Wo Humesha Un Mein Rahenge Unse Jagah 

Badalna Na Chahenge (108) 

Tum Farma Do Agar Samundar Mere Rab Ki 

Baato Ke Liye Siyahi Ho To Zaroor Samundar 

Khatm Ho Jayega Aur Mere Rab Ki Baatein 

Khatm Na Hongi Agarche Hum Waisa Hi Aur 

Uski Madad Ko Le Aayein (109) 

Tum Farmao Zaahir Soorate Bashari Mein To 

Main Tum Jaisa Hoon Mujhe Wahih Aati Hai 

Ke Tumhara Mabood Ek Hi Mabood Hai To 

Jise Apne Rab Se Milne Ki Ummeed Ho Use 

Chahiye Ke Nek Kaam Kare Aur Apne Rab Ki 

Bandagi Mein Kisi Ko Shareek Na Kare (110) 

Surah Maryam  
 

Aayat 1-10 
 

Allah Ke Naam Se Shuru Jo Bahut Meharban 

Raham Wala. 

 

Kaaf Haa Yaa Ayen Swaad (1) 

Ye Mazkoor Hai Tere Rabb Ki Us Rahmat Ka 

Jo Usne Apne Bande Zakariya Par Ki.(2) 

Jab Usne Apne Rabb Ko Aahista Pukara.(3) 

Arz Ki Ay Mere Rabb Meri Haddi Kamzor Ho 

Gayi Aur Sar Se Budhape Ka Bhubhka Phoota 

Aur Ay Mere Rabb Mai Tujhe Pukar Kar Kabhi 

Namurad Na Raha.(4) 

Aur Mujhe Apne Baad Apne Qarabat Walon Ka 

Darr Hai Aur Meri Aurat Baanjh Hai Tu Mujhe 

Apne Paas Se Koi Aisa De Daal Jo Mera Kaam 

Utha Le.(5) 

Wo Mera Jaanasheen Ho Aur Aulade Yaqoob 

Ka Waris Ho Aur Ay Mere Rabb Use 

Pasandeeda Kar (6) 

Ay Zakariya Hum Tujhe Khushi Sunate Hain 

Ek Ladke Ki, Jiska Naam Yahya Hai Iske Pehle 

Humne Is Naam Ka Koi Na Kiya.(7) 

Arz Ki Ay Mere Rabb Mere Ladka Kahan Se 

Hoga, Meri Aurat To Baanjh Hai Aur Mai 

Budhape Se Sookh Jane Ki Halat Ko Pahuch 

Gaya.(8) 

Farmaya Aisa Hi Hai, Tere Rabb Ne Farmaya 

Wo Mujhe Aasaan Hai Aur Maine To Isse Pehle 

Tujhe Us Waqt Banaya Jab Tu Kuchh Bhi Na 

Tha.(9) 

Arz Ki Ay Mere Rabb Mujhe Nishani De De 

Farmaya Teri Nishani Ye Hai Ke Tu Teen Raat 

Din Logon Se Kalaam Na Kare Bhala Changa 

Ho Kar.(10) 

 

Aayat 11-20 
 

To Apni Qaum Par Masjid Se Bahar Aaya To 

Unhen Ishara Se Kaha Ki Subah Sham Tasbeeh 

Karte Raho.(11) 

Ay Yahya Kitab Mazboot Thaam Aur Humne 

Use Bachpan Hi Me Nubuwaat Di.(12) 

Aur Apni Taraf Se Meharbani Aur Suthrai Aur 

Kamaal Darr Wala Tha.(13) 

Aur Apne Maa Baap Se Accha Sulook Karne 

Wala Tha Zabardast Wa Nafarman Na Tha.(14) 

Aur Salamati Hai Us Par Jis Din Paida Hua Aur 

Jis Din Marega Aur Jis Din Zinda Uthaya 

Jayega.(15) 

Aur Kitab Me Maryam Ko Yaad Karo Jab Apne 

Ghar Walon Se Poorab Ki Taraf  

Ek Jagah Alag Gayi.(16) 

To Unse Udhar Ek Parda Kar Liya To Uski 

Taraf Humne Apna Ruhani Bheja Wo Uske 

Samne Ek Tandurust Aadmi Ke Roop Me Zahir 

Hua.(17) 

Boli Mai Tujhse Rahman Ki Panah Mangti Hun 

Agar Tujhe Khuda Ka Darr Hai.(18) 

Bola Mai Tere Rabb Ka Bheja Hua Hun Ke Mai 

Tujhe Ek Suthra Beta Dun.(19) 

Boli Mere Beta Kahan Se Hoga Mujhe To Na 

Kisi Aadmi Ne Hath Lagaya Na Mai Badkaar 

Hun.(20) 

 

Aayat 21-30 
 

Kaha Yunhi Hai Tere Rabb Ne Farmaya Hai Ke 

Ye Mujhe Aasan Hai Aur Isliye Ke Hum Use 

Logon Ke Waaste Nishani Karen Aur Apni 

Taraf Se Ek Rahmat Aur Ye Kaam Thehar 

Chuka Hai.(21) 

Ab Maryam Ne Use Pet Me Liya Fir Use Liye 

Hue Ek Door Jagah Chali Gayi.(22) 

Fir Use Janane Ka Dard Ek Khajoor Ki Jad Me 

Le Aaya Boli Jaye Kisi Tarah Mai Isse Pehle 

Mar Gayi Hoti Aur Bhooli Bisri Ho Jati.(23) 

To Use Uske Tale Se Pukara Ki Gham Na Kha 

Beshak Tere Rabb Ne Tere Neeche Ek Nehar 

Baha Di Hai.(24) 

Aur Khajoor Ki Jad Pakad Kar Apni Taraf Hila 

Tujh Par Tazi Paki Khajooren Girengi.(25) 

To Kha Aur Pee Aur Aankh Thandi Rakh Fir 

Agar Tu Kisi Aadmi Ko Dekhe To Keh Dena 

Maine Aaj Rahman Ka Roza Mana Hai To Aaj 

Hargiz Kisi Aadmi Se Baat Na Karungi.(26) 

To Use God Me Liye Apni Qaum Ke Paas Aayi, 

Bole Ay Maryam Beshak Tune Bahut Badi Baat 

Ki.(27) 

Ay Haroon Ki Behan Tera Baap Bura Aadmi Na 

Tha Aur Na Teri Maa Badkaar.(28) 

Is Par Maryam Ne Bacche Ki Taraf Ishara Kiya, 

Wo Bole Hum Kaise Baat Karen Usse Jo Palne 

Me Baccha Hai.(29) 

Baccha Ne Farmaya Mai Hun Allah Ka Banda, 

Usne Mujhe Kitab Di Aur Mujhe Gaib Ki 

Khabren Batane Wala (Nabi) Kiya.(30) 

Aayat 31-40 
 

Aur Usne Mujhe Mubarak Kiya, Mai Kahin 

Hun Aur Mujhe Namaz Wa Zakat Ki Taakeed 

Farmayi Jab Tak Jiyun.(31) 

Aur Apni Maa Se Accha Sulook Karne Wala 

Aur Mujhe Zabardast Badbakht Na Kiya.(32) 

Aur Wahi Salamati Mujh Par Jis Din Mai Paida 

Hua Aur Jis Din Marun Aur Jis Din Zinda 

Uthaya Jaaun.(33) 

Ye Hai Isa Maryam Ka Beta Sacchi Baat Jisme 

Shak Karte Hain.(34)  

Allah Ko Laaiq Nahi Ke Kisi Ko Apna Baccha 

Thehraye, Paaki Hai Usko Jab Kisi Kaam Ka 

Hukm Farmata Hai To Yunhi Ke Usse Farmata 

Hai Ho Ja Wo Fauran Ho Jata Hai.(35) 

Aur Eisa Ne Kaha Beshak Allah Rabb Hai Mera 

Aur Tumhara To Uski Bandagi Karo Ye Raah 

Seedhi Hai.(36) 

Fir Jama'aten Aapas Me Mukhtalif Ho Gayi To 

Kharabi Hai Kafiron Ke Liye Ek Bade Din Ki 

Haziri Se.(37) 

Kitna Sunenge Aur Kitna Dekhenge Jis Din 

Hamare Paas Hazir Honge Magar Aaj Zaalim 

Khuli Gumrahi Me Hai.(38) 

Aur Unhen Darr Sunao Pachhtawe Ke Din Ka 

Jab Kaam Ho Chukega Aur Wo Gaflat Me Hain 

Aur Nahi Mante.(39) 

Beshak Zameen Aur Jo Kuchh Us Par Hai 

Sabke Waris Hum Honge Aur Wo Hamari Hi 

Taraf Firenge.(40) 

 

Aayat 41-50 
 

Aur Kitab Me Ibraheem Ko Yaad Karo Beshak 

Wo Siddique Tha (Nabi) Gaib Ki Khabren 

Batata.(41) 

Jab Apne Baap Se Bola Ay Mere Baap Kyun 

Aise Ko Poojta Hai Jo Na Sune Na Dekhe Aur 

Na Kuchh Tere Kaam Aaye.(42) 

Ay Mere Baap Beshak Mere Paas Wo Ilm Aaya 

Jo Tujhe Na Aaya To Tu Mere Peechhe Chala 

Aa, Mai Tujhe Seedhi Raah Dikhaun.(43) 

Ay Mere Baap Shaitan Ka Banda Na Ban 

Beshak Shaitan Rahman Ka Na-farman 

Hai.(44) 

Aye Mere Baap Mai Darta Hun Ke Tujhe 

Rahman Ka Koi Azaab Pahuche To Tu Shaitan 

Ka Rafique Ho Jaye.(45) 

Bola Kya Tu Mere Khudaon Se Muh Ferta Hai, 

Ay Ibraheem Beshak Agar Tu Baaz Na Aaya To 

Mai Tujhe Pathraw Karunga Aur Mujh Se 

Zamanae Daraz Tak Be-ilaqa Ho Ja.(46) 

Kaha Bas Tujhe Salam Hai Qareeb Hai Ke Mai 

Tere Liye Apne Rabb Se Muafi Mangunga.(47) 

Beshak Wo Mujh Par Meharban Hai Aur Mai 

Ek Kinare Ho Jaunga Tum Se Aur Un Sabse 

Jinko Allah Ke Siwa Poojte Ho Aur Apne Rabb 

Ko Poojunga Qareeb Hai Ke Mai Apne Rabb Ki 

Bandagi Se Badbakht Na Hun.(48) 

Fir Jab Unse Aur Allah Ke Siwa Unke 

Ma'boodon Se Kinara Kar Gaya, Humne Use 

Is'haaq Aur Yaqoob Ataa Kiye Aur Har Ek Ko 

Gaib Ki Khabren Batane Wala Nabi Kiya.(49) 

Aur Humne Unhen Apni Rahmat Ataa Ki Aur 

Unke Liye Sacchi Buland Namwari Rakhi.(50) 

 

Aayat 51-60 
 

Aur Kitab Mein Moosa Ko Yaad Karo, Beshak 

Wo Chuna Hua Tab Aur Rasool Tha Ghaib Ki 

Khabaren Batane Wala.(51) 

Aur Use Humne Toor Ki Dahini Janib Se Nida 

Farmayi Aur Use Apna Raaz Kehne Ko Qareeb 

Kiya.(52)  

Aur Apni Rahmat Se Uska Bhai Haroon Ataa 

Kiya Ghaib Ki Khabaren Batane Wala 

(Nabi).(53) 

Aur Kitab Me Ismaeel Ko Yaad Karo Beshak 

Wo Waade Ka Saccha Tha Aur Rasool Tha 

Ghaib Ki Khabaren Batana.(54) 

Aur Apne Ghar Walon Ko Namaz Aur Zakat Ka 

Hukm Deta Aur Apne Rabb Ko Pasand Tha.(55) 

Aur Kitab Me Idrees Ko Yaad Karo Beshak Wo 

Siddique Tha Gaib Ki Khabren Deta.(56) 

Aur Humne Use Buland Makan Par Utha 

Liya.(57) 

Ye Hai Jin Par Allah Ne Ehsaan Kiya Ghaib Ki 

Khabren Batane Walon Me Se Aadam Ki Aulad 

Se Aur Unme Jinko Nooh Ke Sath Sawar Kiya 

Tha Aur Ibraheem Aur Yaqoob Ki Aulad Se 

Aur Unme Se Jinhen Humne Raah Dikhayi Aur 

Chun Liya Jab Un Par Rahman Ki Aayaten 

Padhi Jati Gir Padte Sajda Karte Aur Rote.(58- 

Aayate Sajda) 

To Unke Baad Usnki Jagah Wo Nakhalq Aaye 

Jinhone Namaze Gawai Aur Apni Khwahisho 

Ke Peechhe Hue To Anqareeb Wo Dozakh Me 

Ghi Ka Jangal Payenge.(59) 

Magar Jo Taaib Hue Aur An Laye Aur Achhe 

Kaam Liye To Ye Log Jannat Me Jayenge Aur 

Unhen Kuchh Nuksan Na Diya Jayega.(60) 

 

Aayat 61-70 
 

Basne Ke Baagh Jinka Wada Rahman Ne Apne 

Bando Se Ghaib Me Kiya Beshak Uska Wada 

Aane Wala Hai.(61) 

Wo Usme Koi Bekar Baat Na Sunenge Magar 

Salam Aur Unhen Usme Unka Rizq Hai Subah 

Wa Sham.(62) 

Ye Wo Baagh Hai Jiska Waris Hum Apne 

Bando Me Se Use Karenge Jo Parhezgar 

Hai.(63) 

Aur Jibrael Ne Mehboob Se Arz Ki Hum 

Farishte Nahi Utarte Magar Huzoor Ke Rabb Ke 

Hukm Se Usi Ka Hai Jo Hamare Aage Hai Aur 

Jo Hamare Peeche Aur Jo Uske Darmiyan Hai 

Aur Huzoor Ka Rabb Bhoolne Wala Nahi.(64) 

Aasmano Aur Zameen Aur Jo Kuchh Unke 

Beech Me Hai Sab Ka Mailk To Use Poojo Aur 

Uski Bandagi Par Sabit Raho, Kya Uske Naam 

Ka Dusra Jante Ho.(65) 

Aur Aadmi Kehta Hai Kya Jab Mai Mar Jaunga 

To Zaroor Anqareeb Jilaa Kar Nikala 

Jaunga.(66) 

Aur Kya Aadmi Ko Yaad Nahi Ke Humne Isse 

Pehle Use Banaya Aur Wo Kuchh Na Tha.(67) 

To Tumhare Rabb Ki Qasam Unhen Aur 

Shaitan Sab Ko Gher Layenge Aur Unhen 

Dozakh Ke Aas Paas Hazir Karenge Ghutno Ke 

Bal Gire.(68) 

Fir Hun Har Giroh Se Nikalenge Jo Unme 

Rahman Par Sabse Zyada Be-baak Hoga.(69) 

Fir Hum Khoob Jante Hain Jo Us Aag Me 

Bhunne Ke Zyada Laaiq Hai.(70) 

 

Aayat 71-80 
Aur Tum Me Koi Aisa Nahi Jiska Guzar 

Dozakh Par Na Ho Tumhare Rabb Ke Zimma 

Par Ye Zaroor Thehri Hui Baat Hai.(71) 

Fir Hum Darr Walon Ko Bacha Lenge Aur 

Zalimo Ko Usme Chhod Denge Ghutno Ke Bal 

Gire.(72) 

Aur Jab Un Par Hamaro Raushan Aayaten Padhi 

Jati Hain Kafir Musalmano Se Kehte Hain Kaun 

Se Giroh Ka Makaan Accha Aur Majlis Behtar 

Hai.(73) 

Aur Humne Unse Pehle Kitni Sangate Khapaa 

Di Ke Wo Unse Bhi Saamaan Aur Numood Me 

Behtar The.(74) 

Tum Farmao Jo Gumrahi Me Hoto Use Rahman 

Khoob Dheel De Yahan Tak Ke Jab Wo Dekhe 

Wo Cheez Jiska Unhen Wada Diya Jata Hai Ya 

To Azaab Ya Qiyamat To Ab Jaan Lenge Ke 

Kiska Bura Darja Hai Aur Kis Ki Fauj 

Kamzor.(75) 

Aur Jinhone Hidayat Payi Allah Unhe Aur 

Hidayat Badhayega Aur Baqi Rehne Wali Nek 

Baato Ka Tere Rab Ke Yahan Sabse Behtar 

Sawab Aur Sabse Bhala Anjaam.(76) 

To Kya Tum Ne Use Dekha Jo Humari Aayaton 

Se Munkir Hua Aur Kehta Hai Mujhe Zaroor 

Maal Wa Aulad Milenge.(77) 

Kya Ghaib Ko Jhaank Aaya Hai Ya Rahmaan 

Ke Paas Koi Qarar Rakha Hai.(78) 

Hargiz Nahi Ab Hum Likh Rakhenge Jo Wo 

Kehta Hai Use Khoob Lamba Azaab 

Denge.(79) 

Aur Jo Cheezen Kah Raha Hai Uske Hami 

Waris Honge Aur Humare Paas Akela 

Aayega.(80) 

  



Kanzul Imaan  (Paara 16) 

27 

 

Aayat 81-90 
 

Aur Allah Ke Siwa Aur Khuda Bana Liye Ke 

Wo Unhe Zor Den.(81) 

Hargiz Nahi Koi Dum Jata Hai Ke Wo Unki 

Bandagi Se Munkir Honge Aur Unke Mukhalif 

Ho Jayenge.(82) 

Kya Tumne Na Dekha Ke Humne Kafiron Paar 

Shaitan Bheje Ke Wo Unhe Khoob Uchhaalte 

Hain.(83) 

To Tum Un Par Jaldi Na Karo Hum To Unki 

Ginti Poori Karte Hain.(84) 

Jis Din Hum Parhezgaron Ko Rahman Ki Taraf 

Le Jayenge Mehman Bana Kar.(85) 

Aur Mujrimo Ko Jahannam Ki Taraf 

Haankenge Pyase.(86) 

Log Shafa'at Ke Malik Nahi Magar Wahi 

Jinhone Rahman Ke Paas Qarar Kar Rakha 

Hai.(87) 

Aur Kafir Bole Rahman Ne Aulad Ikhtiyar 

Ki.(88) 

Beshak Tum Hadd Ki Bhaari Baat Laye.(89) 

Qareeb Hai Ke Aasman Usse Phat Pade Aur 

Zameen Shaq Ho Jaye Aur Pahad Gir Jaye Dhah 

Kar.(90) 

 

Aayat 91-98 
 

Is Par Ke Unhone Rahman Ke Liye Aulad 

Batai.(91) 

Aur Rahman Ke Liye Laaiq Nahi Ke Aulad 

Ikhtiyar Kare.(92) 

Aasmano Aur Zameen Me Jitne Hain Sab Uske 

Huzoor Bande Ho Kar Hazir Honge.(93) 

Beshak Wo Unka Shumar Janta Hai Aur Unko 

Ek Ek Kar Ke Gin Rakha Hai.(94) 

Aur Unme Har Ek Roze Qiyamat Uske Huzoor 

Akele Hazir Hoga.(95) 

Beshak Wo Jo Iman Laye Aur Acche Kaam 

Kiye Anqareeb Unke Liye Rahman Muhabbat 

Kar Dega.(96) 

To Humne Ye Qur'an Tumhari Zaban Me Yunhi 

Aasan Farmaya Ke Tum Isse Darr Walon Ko 

Khushkhabri Do Aur Jhagdalu Logon Ko Isse 

Darr Sunao.(97) 

Aur Humne Unse Pehli Kitni Sangaten Khapaai 

Kya Tum Unme Kisi Ko Dekhte Ho Ya Unki 

Bhanak Sunte Ho.(98) 

Surah Taaha 
 

Aayat 1-10  
 

Allah Ke Naam Se Shuru Jo Bahut Meharban 

Rahmat Waala 

 

Taaha (1) 

Aye Mahboob Humne Tum Par Ye Quran Isliye 

Na Utara Ke Tum Mashaqqat Mein Pado (2) 

Haan Usko Naseehat Jo Dar Rakhta Ho (3) 

Uska Utara Hua Jisne Zameen Aur Oonche 

Aasman Banaye (4)  

Wo Badi Muhar Waala Usne Arsh Par Istawa 

Farmaya Jaisa Uski Shaan Ke Laaiq Hai (5) 

Uska Hai Jo Kuchh Aasmano Mein Hai Aur Jo 

Kuchh Zameen Mein Aur Jo Kuchh Unke 

Beech Mein Aur Jo Kuchh Is Geeli Mitti Ke 

Niche Hai (6) 

Aur Agar Tu Baat Pukaar Kar Kahe To Wo To 

Bhed Ko Jaanta Hai Aur Use Jo Isse Bhi Zyada 

Chhupa Hai (7) 

Allah Ke Uske Siwa Kisi Ki Bandagi Nahin Usi 

Ke Hain Sab Achhe Naam (8) 

Aur Kuchh Tumhein Moosa Ki Khabar Aai (9) 

Jab Usne Ek Aag Dekhi To Apni Bibi Se Kaha 

Thehro Mujhe Ek Aag Nazar Padi Shayad 

Tumhare Liye Is Mein Se Koi Chingari Laaun 

Ya Aag Par Rasta Paaun (10) 

 

Aayat 11-20 
 

Phir Jab Aag Ke Paas Aaya Nida Farmai Gai Ke 

Aye Moosa (11) 

Beshak Main Tera Rab Hoon To Tu Apne Joote 

Utaar Daal Beshak Tu Paak Jungle Toowa Mein 

Hai (12) 

Aur Maine Tujhe Pasand Kiya Ab Kaan Laga 

Kar Sun Jo Tujhe Wahih Hoti Hai (13) 

Beshak Main Hi Hoon Allah Ke Mere Siwa Koi 

Mabood Nahin To Meri Bandagi Kar Aur Meri 

Yaad Ke Namaz Qaaim Rakh (14) 

Beshak Qiyamat Aane Waali Hai Qareeb Tha 

Ke Ise Sab Se Chhipaaun Ke Har Jaan Apni 

Koshish Ka Badla Paaye (15) 

To Hargiz Tujhe Uske Manne Se Wo Baaz Na 

Rakhe Jo Is Par Imaan Nahin Laata Aur Apni 

Khwahish Ke Pichhe Chala Phir To Halaak Ho 

Jaaye (16) 

Aur Ye Tere Dahine Haath Mein Kya Hai Aye 

Moosa (17) 

Arz Ki Ye Mera Asaa Hai Main Is Par Takiya 

Lagata Hoon Aur Isse Apni Bakriyo Par Patte 

Jhadta Hoon Aur Mere Is Mein Aur Kaam Hain 

(18) 

Farmaya Ise Daal De Aye Moosa (19) 

To Moosa Ne Use Daal Diya To Jabhi Wo 

Daudta Hua Sanp Ho Gaya (20) 

 

Aayat 21-30 
 

Farmaya Ise Utha Le Aur Dar Nahin Ab Hum 

Ise Phir Pehle Ki Tarah Kar Denge (21) 

Aur Apna Haarh Apne Baazu Se Mila Khoob 

Suped Niklega Be Kisi Maez Ke Aur Nishani 

(22) 

Ke Hum Tujhe Apni Badi Badi Nishaniya 

Dikhayein (23) 

Firaun Ke Paas Jaa Usne Sar Uthaya (24) 

Arz Ki Aye Mere Rab Mere Liye Mera Seena 

Khol De (25)  

Aur Mere Liye Mera Kaam Aasan Kar (26) 

Aur Meri Zubaan Ki Girah Khol De (27) 

Ke Wo Meri Baat Samjhein (28) 

Aur Mere Liye Mere Ghar Waalo Mein Se Ek 

Wazeer Kar De (29) 

Wo Kaun Mera Bhai Haroon (30) 

 

Aayat 31-40 
 

Usse Meri Kamar Mazboot Kar (31)  

Aur Use Mere Kaam Mein Shareek Kar (32)  

Ke Hum Ba Kasrat Teri Paaki Bolein (33) 

Aur Ba Kasrat Teri Yaad Karein (34) 

Beshak Tu Humein Dekh Raha Hai (35) 

Farmaya Aye Moosa Teri Manag Tujhe Ata Hui 

(36) 

Aur Beshak Humne Tujh Par Ek Baar Aur 

Ehsan Farmaya (37) 

Jab Humne Teri Maa Ko Ilhaam Kiya Jo Ilhaam 

Karna Tha (38) 

Ke Is Bachhe Ko Sandooq Mein Rakh Kar 

Darya Mein Daal De To Darya Use Kinare Par 

Daale Ke Use Wo Utha Le Jo Mera Dushman 

Aur Uska Dushman Aur Maine Tujh Par Apni 

Taraf Ki Muhabbat Daali Aur Isliye Ke Tu Meri 

Nigah Ke Samne Tayyar Ho (39) 

Teri Behan Chali Phir Kaha Kya Main Tumhein 

Wo Log Bata Doon Jo Is Bachha Ki Parwarish 

Karein To Hum Tujhe Teri Maa Ke Paas Pher 

Laaye Ke Uski Aankh Thandi Ho Aur Gham Na 

Kare Aur Tune Ek Jaan Ko Qatl Kiya To 

Humne Tujhe Gham Se Najaat Di Aur Tujhe 

Khoob Jaanch Liya To Tu Kai Baras Madain 

Waalo Mein Raha Phir Tu Ek Thehraye Hue 

Waada Par Hazir Hua Aye Moosa (40) 

 

Aayat 41-50 
 

Aur Maine Tujhe Khaas Apne Liye Banaya (41) 

Tu Aur Tera Bhai Dono Meri Nishaniya Le Kar 

Jaao Meri Yaad Mein Susti Na Karna (42) 

Firaun Ke Paas Jaao Beshak Usne Sar Uthaya 

(43) 

To Usse Narm Baat Kehna Is Ummeed Par Ke 

Wo Dhyaan Kare Ya Kuchh Dare (44) 

Dono Ne Arz Kiya Aye Humare Rab Beshak 

Hum Darte Hain Ke Wo Hum Par Zyadati Kare 

Ya Shararat Se Pesh Aaye (45) 

Farmaya Daro Nahin Main Tumhare Saath 

Hoon Sunta Aur Dekhta (46) 

To Uske Paas Jaao Aur Usse Kaho Ke Hum 

Tere Rab Ke Bheje Hue Hain To Awlaade 

Yaqoob Ko Humare Saath Chhod De Aur 

Unhein Takleef Na De Beshak Hum Tere Paas 

Tere Rab Ki Taraf Se Nishani Laaye Hain Aur 

Salamati Use Jo Hidayat Ki Pairwi Kare (47) 

Beshak Humari Taraf Wahih Hui Hai Ke Azaab 

Us Par Hai Jo Jhutlaye Aur Moonh Phere (48) 

Bola To Tum Dino Ka Khuda Kaun Hai Aye 

Moosa (49) 

Kaha Humara Rab Wo Hai Jis Ne Har Cheez Ko 

Uske Laaiq Soorat Di Phir Raah Dikhai (50) 

 

Aayat 51-60 
 

Bola Agli Sangaton Ka Kya Haal Hai (51) 

Kaha Unka Ilm Mere Rab Ke Paas Ek Kitan 

Mein Hai Mera Rab Na Behke Na Bhoole (52) 

Wo Jisne Tumhare Liye Zameen Ko Bichhona 

Kiya Aur Tumhare Liye Us Mein Chalti Rahein 

Rakhi Aur Aasmanom Se Paani Utara To 

Humne Usse Tarah Tarah Ke Sabze Ke Jode 

Nikaale (53) 

Tum Khao Aur Apne Maweshiyo Ko Charao 

Beshak Is Mein Nishaniya Hai Aql Waalo Ko 

(54) 

Humne Zameen Hi We Tumhein Banaya Aur Isi 

Mein Tumhein Phir Le Jayenge Aur Isi Se 

Tumhein Dobara Nikalenge (55) 

Aur Beshak Humne Apni Sab Nishaniya Dikhai 

To Usne Jhutlaya Aur Na Maana (56) 

Bola Kya Tum Humare Paas Isliye Aaye Ho Ke 

Humein Apne Jaadu Ke Sabab Humari Zameen 

Se Nikaal Do Aye Moosa (57) 

To Zaroor Hum Bhi Tumhare Aage Waisa Hi 

Jaadu Layenge To Hum Mein Aur Apne Mein 

Ek Waada Thehra Do Jisse Na Hum Badla Lein 

Na Tum Hamwaar Jagah Ho (58) 

Moosa Ne Kaha Tumhara Waada Mele Ka Din 

Hai Aur Ye Ke Log Din Chadhe Jama Kiye 

Jaayein (59) 

To Firaun Phira Aur Apne Daanw Ikatthe Kiye 

Phir Aaya (60) 

 

Aayat 61-70 
 

Unse Moosa Ne Kaha Tumhein Kharabi Ho 

Allah Par Jhoot Na Bandho Ke Wo Tumhein 

Azaab Se Halak Kar De Aur Beshak Namuraad 

Raha Jisne Jhoot Bandha (61) 

To Apne Muamla Mein Baaham Mukhtalif Ho 

Gaye Aur Chhup Kar Mushwarat Ki (62) 

Bole Beshak Ye Dono Zaroor Jadugar Hain 

Chahte Hain Ke Tumhein Tumhari Zameen Se 

Apne Jaadu Ke Zor Se Nikaal Dein Aur 

Tumhara Achha Deen Le Jaayein (63) 

To Apna Daanw Pakka Kar Lo Phir Para 

Baandh Kar Aao Aur Aaj Muraad Ko Pahuncha 

Jo Ghalib Raha (64) 

Bole Aye Moosa Ya To Tum Daalo Ya Hum 

Pehle Daalein (65) 

Moosa Ne Kaha Balki Tumhi Daalo Jabhi Unki 

Rassiya Aur Laathiya Unke Jadu Ke Zor Se 

Unke Khayal Mein Daudti Maloom Hui (66) 

To Apne Jee Mein Moosa Ne Khauf Paaya (67) 

Humne Farmaya Dar Nahin Beshak Tu Hi 

Ghalib Hai (68) 

Aur Daal Tu De Jo Tere Dahne Haath Mein Hai 

Wo Unki Banawato Ko Nigal Jayega Wo Jo 

Bana Kar Laaye Hain Wo To Jadugar Ka Fareb 

Hai Aur Jadugar Ka Bhala Nahin Hota Kahin 

Aawe (69) 

To Sab Jadugar Sajde Mein Gira Liye Gaye 

Bole Hum Us Par Imaan Laaye Jo Haroon Aur 

Moosa Ka Rab Hai (70) 

Aayat 71-80 
 

Firaun Bola Kya Tum Is Par Imaan Laaye Qabal 

Iske Ke Main Tumhein Ijazat Doon Beshak Wo 

Tumhara Bada Hai Jisne Tum Sab Ko Jaadu 

Sikhaya To Mujhe Qasam Hai Zaroor Main 

Tumhare Ek Taraf Ke Haath Aur Dusri Taraf Ke 

Paaon Kaatunga Aur Tumhein Khajoor Ke 

Dand Par Sooli Chadhaunga Aur Zaroor Tum 

Jaan Jaoge Ke Hum Mein Kis Ka Azaab Sakht 

Aur Derpa Hai (71) 

Bole Hum Hargiz Tujhe Tarjeeh Na Denge Un 

Raushan Daleelo Par Jo Humare Paas Aayein 

Humein Apne Paida Karne Waale Ki Qasam To 

Tu Kar Chuk Jo Tujhe Karna Hai To Is Dunya 

Hi Ki Zindagi Mein Tu Karega (72) 

Beshak Hum Apne Rab Par Imaan Laaye Ke 

Wo Humari Khatayein Bakhsh De Aur Wo Jo 

Tune Humein Majboor Kiya Jadu Par Aur Allah 

Behtar Hai Aur Sab Se Zyada Baaqi Rehne 

Waala (73) 

Beshak Jo Apne Rab Ke Huzoor Mujrim Ho Kar 

Aaye To Zaroor Uske Liye Jahannam Hai Jis 

Mein Na Mare Na Jiye (74) 



Kanzul Imaan  (Paara 16) 

38 

Aur Jo Uske Huzoor Imaan Ke Sath Aaye Ke 

Achhe Kaam Kiye Ho To Unhi Ke Darje 

Oonche (75) 

Basne Ke Baagh Jinke Niche Nehrein Bahein 

Humesha Un Mein Rahein Aur Ye Sila Hai 

Uska Jo Paak Hua (76)  

Aur Beshak Humne Moosa Ko Wahih Ki Ke 

Raato Raat Mere Bando Ko Le Chal Aur Un Ke 

Liye Darya Mein Sookha Rasta Nikaal De 

Tujhe Dar Na Hoga Ke Firaun Aa Le Aur Na 

Khatra (77) 

To Unke Pichhe Firaun Pada Apne Lashkar Le 

Kar To Unhein Darya Ne Dhaanp Liya Jaisa 

Dhaanp Liya (78) 

Aur Firaun Ne Apni Qaum Ko Gumrah Kiya 

Aur Raah Na Dikhai (79) 

Aye Bani Israyeel Beshak Humne Tum Ko 

Tunhare Dushman Se Najaat Di Aur Tumhein 

Toor Ki Dahni Taraf Ka Waada Diya Aur Tum 

Par Mann Aur Salwa Utara (80) 

 

Aayat 81-90 
 

Khaao Jo Paak Cheezein Humne Tumhein Rozi 

Di Aur Us Mein Zyadati Na Karo Ke Tum Par 

Mera Ghazab Utre Aur Jis Par Mera Ghazab 

Utra Beshak Wo Gira (81) 

Aur Beshak Main Bahut Bakhshne Waala Hoon 

Use Jis Ne Tauba Ki Aur Imaan Laaya Aur 

Achha Kaam Kiya Phir Hidayat Par Aaya (82) 

Aur Tune Apni Qaum Se Kyun Jaldi Ki Aye 

Moosa (83) 

Arz Ki Ke Wo Ye Hain Mere Pichhe Aur Aye 

Mere Rab Teri Taraf Mein Jaldi Kar Kar Ke 

Haazir Hua Ke Tu Raazi Ho (84) 

Farmaya To Humne Tere Aane Ke Baad Teri 

Qaum Ko Bala Mein Daala Aur Unhein Saamri 

Ne Gumrah Kar Diya (85) 

To Moosa Apni Qaum Ki Taraf Palta Ghussa 

Mein Bhara Afsos Karta Kaha Aye Meri Qaum 

Kya Tumse Tumhare Rab Ne Achha Waada Na 

Kiya Tha Kya Tum Par Muddat Lambi Guzri Ya 

Tum Ne Chaha Ke Tum Par Tumhare Rab Ka 

Ghazab Utre To Tum Ne Mera Waada Khilaf 

Kiya (86) 

Bole Humne Aapka Waada Apne Ikhteyar Se 

Khilaf Na Kiya Lekin Humse Kuchh Bojh 

Uthwaye Gaye Is Qaum Ke Gehne Ke To 

Humne Unhein Daal Diya Phir Usi Tarah 

Saamri Ne Daala (87) 

To Usne Unke Liye Ek Bachhda Nikala Be Jaan 

Ka Dhad Gaaye Ki Tarah Bolta To Bole Ye Hai 

Tumhara Mabood Aur Moosa Ka Mabood 

Moosa To Bhool Gaye (88) 

To Kya Nahin Dekhte Ke Wo Unhein Kisi Baat 

Ka Jawab Nahin Deta Aur Unke Kisi Bure 

Bhale Ka Ikhteyar Nahin Rakhta (89) 

Aur Beshak Unse Haroon Ne Isse Pehle Kaha 

Tha Ke Aye Meri Qaum Yun Hi Hai Ke Tum 

Iske Sabab Fitne Mein Pade Aur Beshak 

Tumhara Rab Rahman Hai To Meri Pairwi Karo 

Aur Mera Hukm Maano (90) 

 

Aayat 91-100 
 

Bole Hum To Is Par Aasan Maare Jame 

Rahenge Jab Tak Humare Paas Moosa Laut Ke 

Aayein (91) 

Moosa Ne Kaha Aye Haroon Tumhein Kis Baat 

Ne Roka Tha Jab Tum Ne Inhein Gumrah Hote 

Dekha Tha (92) 

Ke Mere Pichhe Aate To Kya Tum Ne Mera 

Hukm Na Maana (93) 

Kaha Aye Mere Maa Jaaye Na Meri Dadhi 

Pakdo Aur Na Mere Sar Ke Baal Mujhe Ye Dar 

Hua Ke Tum Kahoge Bani Israyeel Mein 

Tafirqa Daal Diya Aur Tumne Meri Baat Ka 

Intezar Na Kiya (94) 

Moosa Ne Kaha Ab Tera Kya Haal Hai Aye 

Saamri (95) 

Bola Maine Wo Dekha Jo Logon Ne Na Dekha 

To Ek Mutthi Bhar Li Firishte Ke Nishan Se 

Phir Use Daal Diya Aur Mere Jee Ko Yahi 

Bhala Laga (96) 

Kaha Tu Chalta Ban Ke Dunya Ki Zindagi Mein 

Teri Saza Ye Hai Ke Tu Kahe Chhu Na Ja Aur 

Beshak Tere Liye Ek Waada Ka Waqt Hai Jo 

Tujh Se Khilaf Na Hoga Aur Apne Us Mabood 

Ko Dekh Jiske Saamne Tu Din Bhar Aasan 

Maare Raha Qasam Hai Hum Zaroor Use 

Jalayenge Phir Reza Reza Kar Ke Darya Mein 

Bahayenge (97) 

Tumhara Mabood To Wahi Allah Hai Jiske 

Siwa Kisi Ki Bandagi Nahin Har Cheez Ko 

Uska Ilm Muheet Hai (98) 

Hum Aisa Hi Tumhare Samne Agli Khabrein 

Bayaan Farmate Hain Aur Humne Tum Ko 

Apne Paas Se Ek Zikr Ata Farmaya (99) 

Jo Isse Moonh Phere To Beshak Qiyamat Ke 

Din Ek Bojh Uthayega (100) 

Aayat 101-110 
 

Wo Humesha Us Mein Rahenge Aur Wo 

Qiyamat Ke Din Unke Haq Mein Kya Hi Bura 

Bojh Hoga (101) 

Jis Din Soor Phoonka Jayega Aur Hum 

Mujrimo Ko Us Din Uthayenge Neeli Aankhein 

(102) 

Aapas Mein Chupke Chupke Kehte Honge Ke 

Tum Dunya Mein Na Rahe Magar Dus Raat 

(103) 

Hum Khoob Jaante Hain Jo Wo Kahenge Jabki 

Un Mein Sabse Behtar Raaye Waala Kahega Ke 

Tum Sirf Ek Hi Din Rahe The (104) 

Aur Tum Se Pahado Ko Puchhte Hain Tum 

Farmao Unhein Mera Rab Reza Reza Kar Ke 

Uda Dega (105) 

To Zameen Ko Patwar Humwaar Kar Chhodega 

(106) 

Ke Tu Us Mein Neecha Ooncha Kuchh Na 

Dekhe (107) 

Us Din Pukarne Waale Ke Pichhe Daudenge Us 

Mein Kuji Na Hogi Aur Sab Aawazein Rahman 

Ke Huzoor Past Ho Kar Rah Jayengi To Tu Na 

Sunega Magar Bahut Aahista Aawaz (108) 

Us Din Kisi Ki Shafa'at Kaam Na Degi Magar 

Uski Jisne Rahman Ne Izn De Diya Hai Aur 

Uski Baat Pasand Farmai (109) 

Wo Jaanta Hai Jo Kuchh Unke Aage Hai Aur Jo 

Kuchh Unke Pichhe Aur Unka Ilm Use Nahin 

Gher Sakta (110) 

 

Aayat 111-120 
 

Aur Sab Moonh Jhuk Jayenge Us Zinda Qaaim 

Rakhne Waale Ke Huzoor Aur Beshak 

Namuraad Raha Jisne Zulm Ka Bojh Liya (111) 

Aur Jo Kuchh Nek Kaam Kare Aur Ho 

Musalman To Use Na Zyadati Ka Khauf Hoga 

Na Nuqsan Ka (112) 

Aur Yun Hi Humne Ise Arabi Quraan Utara Aur 

Is Mein Tarah Tarah Se Azaab Ke Waade Diye 

Ke Kahin Unhein Dar Ho Ya Unke Dil Mein 

Kuchh Soch Paida Kare (113) 

To Sabse Buland Hai Allah Sachha Badshah 

Aur Quran Mein Jaldi Na Karo Jab Tak Uski 

Wahih Tumhein Poori Na Ho Le Aur Arz Karo 

Ke Aye Mere Rab Mujhe Ilm Zyada De (114) 

Aur Beshak Humne Adam Ko Isse Pehle Ek 

Takeedi Hukm Diya Tha To Wo Bhool Gaya 

Aur Humne Uska Qasd Na Paaya (115) 

Aur Jab Humne Firishto Se Farmaya Ke Adam 

Ko Sajda Karo To Sab Sajde Mein Gire Magar 

Iblees Usne Na Maana (116) 

To Humne Farmaya Aye Adam Beshak Ye Tera 

Aur Teri Bibi Ka Dushman Hai To Aisa Na Ho 

Ke Wo Tum Dono Ko Jannat Se Nikaal De Phir 

Tu Mashaqqat Mein Pade (117) 

Beshak Tere Liye Jannat Mein Ye Hai Ke Na 

Tu Bhooka Ho Na Nanga Ho (118) 

Aur Ye Ke Tujhe Na Us Mein Pyaas Lage Na 

Dhoop (119) 

To Shaitan Ne Use Waswasa Diya Bola Aye 

Adam Kya Main Tumhein Bata Doon Humesha 

Jeene Ka Peda Aur Wo Badshahi Ke Purani Na 

Pade (120) 

 

Aayat 121-130 
 

To Un Dono Ne Us Mein Se Kha Liya Ab Un 

Par Unki Sharm Ki Cheezein Zaahir Hui Aur 

Jannat Ke Patte Apne Upar Chipkane Lage Aur 

Adam Se Apne Rab Ke Hukm Mein Laghzish 

Waaqe Hui To Jo Matlab Chaha Tha Uski Raah 

Na Paai (121) 

Phir Use Uske Rab Ne Chun Liya To Us Par 

Apni Rahmat Se Ruju Farmai Aur Apne Qurbe 

Khaas Ki Raah Dikhai (122) 

Farmaya Ke Tum Dono Mil Kar Jannat Se Utro 

Tum Mein Ek Dusre Ka Dushman Hai Phir 

Agar Tum Sab Ko Meri Taraf Se Hidayat Aaye 

To Jo Meri Hidayat Ka Pairu Hua Wo Na Behke 

Na Badbakht Hua (123) 

Aur Jisne Meri Yaad Se Moonh Phera To 

Beshak Uske Liye Tang Zindgani Hai Aur Hum 

Use Qiyamat Ke Din Andha Uthayenge (124) 

Kahega Aye Rab Mere Mujhe Tune Kyun 

Andha Utahya Main To Ankhyara Tha (125) 

Farmayega Yun Hi Tere Paas Humari Aayatein 

Aai Thi Tune Unhein Bhula Diya Aur Aise Hi 

Aaj Teri Koi Khabar Na Lega (126) 

Aur Hum Aisa Hi Badla Dete Hain Jo Hadd Se 

Badhe Aur Apne Rab Ki Aayato Par Imaan Na 

Laaye Aur Beshak Aakhirat Ka Azaab Sab Se 

Sakht Tar Aur Sabse Der Pa Hai (127) 

To Kya Unhein Isse Raah Na Mili Ke Ke 

Humne Unse Pehle Kitni Sangatein Halaak Kar 

Di Ke Ye Unke Basne Ki Jagah Chalte Phirte 

Hain Beshak Is Mein Nishaniya Hai Aql 

Waalon Ko (128) 

Aur Agar Tumhare Rab Ki Ek Baat Na Guzar 

Chuki Hoti To Zaroor Azaab Unhein Lipat Jaata 

Aur Agar Na Hota Ek Waada Thehraya Hua 

(129) 

To Unki Baato Par Sabr Karo Aur Apne Rab Ko 

Sarahte Hue Uski Paaki Bolo Suraj Chamakne 

Se Pehle Aur Uske Doobne Se Pehle Aur Raat 

Ki Ghadiyo Mein Uski Paaki Bolo Aur Din Ke 

Kinaro Par Is Ummeed Par Ke Tum Raazi Ho 

(130) 

 

Aayat 131-135 
 

Aur Aye Sunne Waale Apni Aankhein Na 

Phaila Uski Taraf Jo Humne Kafiro Ke Jodo Ko 

Baratne Ke Liye Di Hai Jeeti Dunya Ki Taazgi 

Ke Hum Unhein Iske Sabab Fitna Mein Daalein 

Aur Tere Rab Ka Rizq Sabse Achha Aur Sabse 

Derpa Hai (131) 

Aur Apne Ghar Waalo Ko Namaz Ka Hukm De 

Aur Khud Is Par Saabit Reh Kuchh Hum Tujhse 

Rozi Nahin Maangte Hum Tujhe Rozi Denge 

Aur Anjaam Ka Bhala Parhezgari Ke Liye (132) 

Aur Kafir Bole Ye Apne Rab Ke Paas Se Koi 

Nishani Kyun Nahin Laate Aur Unhein Iska 

Bayaan Na Aaya Jo Agle Saheefo Mein Hai 

(133) 

Aur Agar Hum Unhein Kisi Azaab Se Halaak 

Kar Dete Rasool Ke Aane Se Pehle To Zaroor 

Kehte Aye Humare Rab Tune Humari Taraf Koi 

Rasool Kyun Na Bheja Ke Hum Teri Aayato Par 

Chalte Qabal Iske Ke Zaleel Wa Ruswa Hote 

(134) 

Tum Farmao Sab Raah Dekh Rahe Hain To 

Tum Bhi Raah Dekho To Ab Jaan Jaoge Ke 

Kaun Hain Seedhi Raah Waale Aur Kisne 

Hidayat Paai (135) 

 

Sabiya Virtual Publication 

Our Books In Roman Urdu : 
(1) Bahaar -e- Tehreer (14 Parts)  

- Abde Mustafa Muhammad Sabir Qadri  

(2) Allah Ta'ala Ko Uparwala Ya Allah Miyan Kehna Kaisa?  

- Abde Mustafa Muhammad Sabir Qadri  

(3) Azaan -e- Bilal Aur Suraj Ka Nikalna  

- Abde Mustafa Muhammad Sabir Qadri 

(4) Ishqe Majazi (Muntakhab Mazameen Ka Majmua)  

- Abde Mustafa Official 

(5) Gaana Bajana Band Karo, Tum Musalman Ho!  

- Abde Mustafa Muhammad Sabir Qadri 

(6) Shabe Meraj Ghause Paak 

- Abde Mustafa Muhammad Sabir Qadri 

(7) Shabe Meraj Nalain Arsh Par  

- Abde Mustafa Muhammad Sabir Qadri 

(8) Hazrate Owais Qarni Ka Ek Waqiya  

- Abde Mustafa Muhammad Sabir Qadri 

(9) Dr. Tahir Aur Waqar -e- Millat  

- Abde Mustafa Muhammad Sabir Qadri 

(10) Taqreer Karne Waala Kaisa Ho?  

- Abde Mustafa Muhammad Sabir Qadri 

(11) Ghaire Sahaba Mein Radiallaho Ta'ala Anho Ka Istemal  

- Abde Mustafa Muhammad Sabir Qadri 

(12) Ikhtelaf Ikhtelaf Ikhtelaf  

- Abde Mustafa Muhammad Sabir Qadri 

(13) Chand Waqiyaat -e- Karbala Ka Tehqeeqi Jaayeza  

- Abde Mustafa Muhammad Sabir Qadri 

(14) Binte Hawwa (Ek Sanjida Tehreer)  

- Kanize Akhtar 

(15) Sex Knowledge (Islam Mein Sohbat Ke Aadab)  

- Abde Mustafa Muhammad Sabir Qadri 

(16) Hazrate Ayyoob Alaihissalam Ke Waqiye Par Tehqeeq  

-  Abde Mustafa Muhammad Sabir Qadri 

(17) Aurat Ka Janaza - Janabe Ghazal Sahiba 

(18) Ek Aashiq Ki Kahani Allama Ibne Jauzi Ki Zubaani  

- Abde Mustafa Muhammad Sabir Qadri 

(19) Huzoor Ki Shaan In The Quraan  

- Mufti Ahmad Yaar Khan Nayeemi 

(20) Husne Mustafa Aur Kalame Raza  

- Maulana Sajjad Ali Faizi 

(21) Afzaliyate Siddique -e- Akbar Wa Farooqe Aazam  

- Tajushshariah, Mufti Akhtar Raza Khan  

(22) Kya Hazrate Bilal Radiallaho Ta'ala Anho Ka Rang Kaala 

Tha? - Abde Mustafa Muhammad Sabir Qadri 

(23) Hazrate Bilal Ke Islam Laane Ka Waqiya Kya Tha?  

- Abde Mustafa Muhammad Sabir Qadri 

(24) Sharah Mishkaat (Kitabul Iman)  

- Mufti Ahmad Yaar Khan Nayeemi  

(25) Chand Ghair Motabar Kitabein - Maulana Hasan Noori 

(26) Tirmizi (Part 1) - Muhammad Bin Eisa Tirmizi 

(27) Aaiye Namaz Seekhein (Part 1)  

- Abde Mustafa Muhammad Sabir Qadri 

(28) Sharah Mishkaat (Kitabul Ilm)  

- Mufti Ahmad Yaar Khan Nayeemi  

(29) Sahih Bukhari Aur Ilme Ghaib  

- Allama Muhammad Abdul Qadir 

(30) Difa -e- Kanzul Iman  

- Tajushshariah, Mufti Akhtar Raza Khan  

(31) Pehle Farz Nafl Baad Mein  

- Aala Hazrat, Imam Ahmad Raza Khan Barelvi  

(32) Qiyamat Ke Din Logon Ko Kis Ke Naam Ke Saath Pukara 

Jayega - Abde Mustafa Muhammad Sabir Qadri 

(33) Yaare Ghaar - Dr. Asif Ashraf Jalali 

(34) Tie Ka Mas'ala - Huzoor Tajushshariah 

(35) Sawaneh Tajushshariah - Mufti Dr. Yunus Raza 

(36) Huzoor Tajushshariah Aur Bukhari Shareef Ki Pehli 

Hadees Ka Dars - Maulana Muhammad Raza Markazi 

(37) Huzoor Tajushshariah Ke Kalaam Mein Muhawraat Ka 

Istemal - Muhammad Kashif Raza Shaad Misbahi 

(38) Hussamul Haramain  

- Aala Hazrat Imam Ahmad Raza Khan Barelvi  

(39) Haque Par Kaun? - Allama Muhammad Zafar Attari 

(40) Shirk Kya Hai? - Allama Muhammad Ahmad Misbahi 

(41) Qurbani Ka Bayaan From Bahaar -e- Shariat  

- Allama Mufti Amjad Ali Aazmi 

(42) Zibah Ka Bayaan From Bahaar -e- Shariat  

- Allama Mufti Amjad Ali Aazmi 

(43) Eisaiyat Se Islam Tak  

- Allama Ghulam Rasool Qasmi 

(44) Zambik Ka Maana Aur Masla -e- Durood  

- Allama Syed Ahmad Sayeed Kaazmi 

(45) Islami Taleem (Part 1)  

- Allama Mufti Jalaluddin Ahmad Amjadi 

(46) Muharram Mein Kya Jaiz Aur Kya Najaiz?  

- Allama Tatheer Ahmad Razvi 

(47) Muharram Mein Nikah 

- Abde Mustafa Muhammad Sabir Qadri 

(48) Islami Zindagi  

- Mufti Ahmad Yaar Khan Nayeemi  

(49) Riwayato Ki Tehqeeq (Part 1)  

- Abde Mustafa Muhammad Sabir Qadri 

(50) Riwayato Ki Tehqeeq (Part 2)  

- Abde Mustafa Muhammad Sabir Qadri 

(51) Sharhe Kalaame Raza  

- Al Hafiz Al Qaari Maulana Ghulam Hasan Qadri 

(52) Imamul Ayimma Abu Bakr Siddique  

- Allama Ghulam Rasool Qasmi 

(53) Aulia -e- Rijalul Hadees  

- Allama Abdul Mustafa Aazmi 

(54) Tamheede Imaan - Aala Hazrat, Imam Ahmad Raza Khan  

(55) Sharah Qasida -e- Meraj  

- Al Hafiz Al Qaari Maulana Ghulam Hasan Qadri 

(56) Imam Mahdi (Zamana -e- Zuhoor Aur Alamaat)  

- Imam Ibne Hajar Haytmi Shafayi 

(57) Break Up Ke Baad Kya Karein?  

- Abde Mustafa Muhammad Sabir Qadri 

(58) Ek Nikah Aisa Bhi  

- Abde Mustafa Muhammad Sabir Qadri 

(59) Ali Wa Muawiya - Allama Ghulam Rasool Qasmi 

(60) Kafir Se Sood - Abde Mustafa Muhammad Sabir Qadri 

(61) Main Khan Tu Ansari  

- Abde Mustafa Muhammad Sabir Qadri 

(62) Riwayato Ki Tehqeeq (Part 3)  

- Abde Mustafa Muhammad Sabir Qadri fficial 

(63) Jurmana -  Abde Mustafa Muhammad Sabir Qadri 

(64) La Ilaha Illallah, Chishti Rasoolullah?  

- Abde Mustafa Muhammad Sabir Qadri 

(65) Hazrate Ali Ki Wiladat Kahan Hui?  

- Allama Qari Luqman Shahid 

(66) Sarkar Ka Hulya Mubarak Ba Riwayate Umme Mabad  

- Abde Mustafa Muhammad Sabir Qadri 

(67) Qanoon -e- Shariat - Allama Qazi Shamsuddin Ahmad 

(68) Saniha -e- Karbala - Allama Ghulam Rasool Qasmi  

(69) Shirk Ki Haqeeqat - Allama Asif Abdullah Qadri 

(70) Be Peer Ka Peer Shaitan Hai  

- Aala Hazrat, Imam Ahmad Raza Khan Barelvi  

(71) Islami Aqaid - Allama Mufti Faiz Ahmad Owaisi 

(72) Zarbe Haidari - Allama Ghulam Rasool Qasmi  

(73) Saltanat -e- Mustafa  

- Allama Mufti Ahmad Yaar Khan Nayeemi  

(74) Badmazhabo Se Rishte  

- Allama Mufti Jalaluddin Ahmad Amjadi  

(75) Main Nahin Jaanta  

- Maulana Hasan Noori Gondavi 

(76) Safarnaama Bilaade Khamsa  

- Abde Mustafa Muhammad Sabir Qadri 

(77) Mansoor Hallaj  

- Abde Mustafa Muhammad Sabir Qadri 

(78) Tehqeeqe Imamat  

- Imame Ahle Sunnat, Aala Hazrat Rahimahullahu Ta'ala 

(79) Gustakhe Nabi Kafir Hai  

- Imame Ahle Sunnat, Aala Hazrat 

(80) Gustakhe Nabi Ke Qatl Ki Hadees Par Tehqeeq  

- Zubair Jamalvi 

(81) Seerate Mustafa  

- Allama Abdul Mustafa Aazmi Rahimahumullahu Ta'ala 

(82) Tablighi Jama'at Ka Fareb  

- Allama Sayyid Shah Turabul Haque Qadri 

(83) Sunni Kaun? Wahabi Kaun?  

- Abde Mustafa Muhammad Sabir Qadri 

(84) Farzi Qabrein - Abde Mustafa Muhammad Sabir Qadri 

(85) Imam Abu Yusuf Ka Difaa  

- Imame Ahle Sunnat, Aala Hazrat Rahimahullahu Ta'ala  

(86) Hindustan Daarul Harab Ya Daarul Islam?  

- Abde Mustafa Muhammad Sabir Qadri 

(87) Raza Ya Riza?  

- Abde Mustafa Muhammad Sabir Qadri 

(88) 786/92 - Abde Mustafa Muhammad Sabir Qadri 

(89) Fitna Gauhar Shahi  

- Abde Mustafa Muhammad Sabir Qadri 

(90) Deeni Taleem  

- Allama Sayyid Turabul Haq Qadri 

(91) Sallimu Tasleema - Khwaja Shauq 

(92) Missionary Schools Mein Muslim Talaba Ka Anjaam  

- Allama Imam Nabhani Rahimahullahu Ta'ala 

(93) Salasil Mein Bante Hue Sunni Kab Ek Honge?  

- Abde Mustafa Muhammad Sabir Qadri 

(95) Fatawa Barakaate Raza (Vol.1) - Mufti Abdus Sattar Faizi 

(96) Ashraful Fuqaha (Seerat) - Ashraful Fuqaha Society 

(97) Maahe Ramazan Aaya  

- Muhammad Abdus Salam Amjadi 

(98) Achhi Betiyaa’n - Qari Muhammad Naseem Qadri 

(99) Kanzul Imaan 

- Imame Ahle Sunnat, Aala Hazrat Rahimahullahu Ta'ala 

 






	Page 1
	Page 2
	Page 3
	Page 4
	Page 6
	Page 7

